
ABSTRAK 

 

 

Integrasi adalah merupakan proses penggabungan pelbagai maklumat 

daripada pelbagai sumber yang boleh memberikan faedah kepada organisasi. Ia dapat 

mengurangkan masa pemprosesan, meningkatkan penjimatan sumber dan 

menambahbaikan perkongsian data untuk pelbagai tujuan. Pelbagai model dan 

kaedah bagi proses integrasi telah dibangunkan oleh para penyelidik. Namun 

demikian, hasil daripada kajian tersebut masih tidak dapat menyelesaikan masalah 

pengintegrasian data ruang dan bukan ruang. Ini adalah kerana model tersebut tidak 

mengambil kira sifat-sifat data dan struktur maklumat yang berbeza format serta 

jenis, berlainan lokasi dan pelbagai aplikasinya. Oleh itu, proses pengintegrasian 

sangat sukar dan tiada model yang generik dapat memenuhi keperluan ini. Maka satu 

model baru yang dinamakan Spatial Information Databases Integration Model 

(SIDIM) dibangunkan bagi menyelesaikan masalah pengintegrasian maklumat ini. 

SIDIM adalah satu model yang dapat menyelaraskan pelbagai format data menerusi 

perbandingan skema yang dijalankan. Pelbagai jenis data yang berada di lokasi yang 

berlainan dapat digabungkan menerusi algoritma yang telah dibina tanpa 

menjejaskan pelbagai aplikasi yang sedang digunakan. Model ini telah pun 

diimplementasikan di Lembaga Kemajuan Ikan Malaysia (LKIM) dan Jabatan 

Perikanan Malaysia (JPM). Hasil implementasi tersebut mendapati 95% tahap 

kebolehoperasian dan kebolehupayaan integrasi maklumat dicapai hasil integrasi 

bagi Sistem Kedudukan Tukun Tiruan (ARPOS), Sistem Pendaratan Ikan (WiFISH), 

Sistem Profil Bot Nelayan (e-Nelayan), e-Daratan dan e-Diesel. Sistem-sistem ini 

berada di lokasi yang berlainan. Kajian terhadap pengguna pula mendapati 90% 

berpuashati dengan perisian yang dibangunkan ini kerana ia menyediakan keperluan 

maklumat bagi perangkaan hasil tangkapan ikan dan keperluan protin negara. Dapat 

disimpulkan model SIDIM berjaya membuktikan keberkesanannya dalam proses 

pengintegrasian pelbagai maklumat.     

ABSTRACT 

 

 

Integration is a combination process of various information from various 

sources that can provide benefits to the organization. It can reduce processing time, 

increase saving resources and improve data sharing for various purposes. Various 

models and methods for the integration process have been developed by researchers. 

However, the results of these studies still unable to solve the problem of integration 

of spatial and non-spatial data. This is because the previous models do not take into 

account the property and structure of data information of different formats and types, 

different locations and various applications. Therefore, the integration process is very 

difficult and there is no generic model that can meet this requirement. Thus a new 

model called Spatial Databases Information Integration Model (SIDIM) was 

developed to solve the integration problem of this information. SIDIM is a model 

that can coordinate various data formats through the comparison scheme that has 

been implemented. Various types of data from different locations can be combined 

through an algorithm that has been developed without affecting various applications 

that are being used. This model has ready been implemented in Lembaga Kemajuan 

Ikan Malaysia (LKIM) and Jabatan Perikanan Malaysia (JPM). The result of 

implementation indicates that 95% level of interoperability and capability of 

information has been achieved through integration of information for Artificial Reefs 

Positioning System (ARPOS), Fish Landing System (WiFISH), Fisherman Boat 

Profile System (e-Nelayan), e-Daratan and e-Diesel. These systems are located in 

different locations. A study on consumers found that 90% are satisfied with the 

developed software because it provides statistical information of the fish landing and 

county protein requirements. It can be concluded that the SIDIM model has 

successfully proven its effectiveness in the process of integration of various 

information. 

BAB  1 

 

  

 

PENGENALAN 

 

 

 

1.1 Pendahuluan 

 

 

Era teknologi maklumat dan komunikasi (ICT) banyak mempengaruhi  

kehidupan manusia. Manusia dibanjiri dengan pelbagai jenis data digital setiap hari 

yang boleh diperolehi menerusi laman-laman sesawang, penerimaan mesej menerusi 

alat telekomunikasi mobil dan media cetak lain. Proses penghantaran, capaian, 

penyimpanan dan perlombongan data digital dilakukan dalam rentak yang pantas 

menjadikan maklumat boleh didapati dengan cepat. Namun, semakin meningkatnya 

jumlah data digital semakin sukar untuk mendapatkan sesuatu maklumat (Alalwan, 

N. et al., 2009).  

 

Kejayaan sesebuah syarikat ataupun projek bergantung kepada kepantasan 

dan ketepatan dalam memperolehi maklumat kritikal yang diperlukan. Proses 

dapatan semula maklumat (IR) dan pengekstrakan maklumat (IE) sering dikaitkan 

dengan perolehan maklumat yang dikehendaki. Namun ramai yang keliru perbezaan 

di antara keduanya. IR mendapatkan satu set dokumen yang berkaitan yang mana 

dokumen berkenaan akan dianalisis oleh pengguna. Satu contoh  aplikasi carian IR 

seperti Google dan Yahoo. IE pula mendapatkan fakta yang diinginkan daripada 

dokumen yang mana pengguna akan membuat analisis berdasarkan fakta bukannya 

dokumen (Linping Shuang dan Hongjun Zhu, 2011).

Persoalan yang timbul adalah bagaimanakah kita dapat memperolehi 

maklumat yang diingini daripada lautan data digital, yang mana lautan ini makin 

berkembang dengan kadar yang pantas? Bagaimanakah maklumat dalam pelbagai 

pangkalan data yang besar dapat digabungkan atau diintegrasikan dan segera dapat 

divisualisasikan dalam bentuk yang lebih bermakna? Bagaimanakah segala data ini 

hendak dikumpulkan atau disatukan dari pelbagai sumber atau pangkalan data yang 

berbeza yang berada di pelbagai lokasi yang berbeza? 

 

Segala maklumat yang ingin dicari atau dicapai telah tersimpan di dalam 

sesebuah pangkalan data. Pangkalan data merujuk kepada sekumpulan data yang 

berkaitan kepada objek atau aktiviti tertentu. Data  di dalam sebuah sistem pangkalan 

data biasanya disusun di dalam satu atau lebih fail yang di dalamnya terkandung 

maklumat berkaitan dengan organisasi atau keperluan pembina sistem pangkalan 

data berkenaan (Kuchibhotla, H.N. et al., 2009). Lantaran itu, sebuah pangkalan data 

digital boleh dianggap sebagai sebuah sistem yang boleh menyimpan rekod secara 

berkomputer yang juga berfungsi sebagai sebuah kabinet fail elektronik (Kroenke et 

al., 2007). 

 

Sebuah pangkalan data biasanya terdiri daripada medan dan juga rekod. 

Rekod merujuk kepada sekumpulan maklumat yang berbeza bagi sesuatu subjek 

yang sama. Contohnya sebuah buku direktori telefon, setiap individu yang 

disenaraikan di dalamnya merujuk kepada rekod. Medan pula merujuk kepada 

kategori maklumat. Dalam ke buku direktori telefon seperti di atas, kategori nama, 

alamat dan nombor telefon merujuk kepada medan-medan yang berasingan. 

Gabungan medan-medan ini akhirnya akan membentuk satu rekod. Gabungan rekod-

rekod ini pula akan membentuk satu fail. Seterusnya, gabungan-gabungan fail ini 

akan menghasilkan sebuah pangkalan data (Ling Liu dan Tamer M., 2009). 

 

  Sebenarnya terdapat pelbagai jenis struktur pangkalan data di persekitaran 

kita. Namun di antara jenis-jenis pangkalan data yang sering digunakan adalah 

pangkalan data berhirarki (Hierarchical Database), Pangkalan Data Berangkaian 

(Network Database), Pangkalan Data Hubungan (Relational Database), Pangkalan 

Data Berorientasikan Objek (Object Oriented Database) dan sebagainya. Pangkalan 

data berhirarki mudah difahami tetapi kurang fleksibel. Manakala, pangkalan data 

berangkaian amat rumit dan sukar diimplementasikan. Pangkalan data 

berorientasikan objek pula tidak mempunyai satu piawai dan definisi yang 

menyeluruh. Pada amnya, Pangkalan Data Hubungan merupakan sejenis pangkalan 

data yang sering dipilih dan digunakan oleh ramai pengguna kerana ia adalah lebih 

fleksibel dan mudah difahami (Raju Halder et al., 2010). 

 

Secara ringkasnya, sebuah pangkalan data hubungan adalah satu kumpulan 

perkaitan atau jadual dua dimensi. Sebuah pangkalan data hubungan menyimpan data 

dalam satu atau lebih jadual dan jadual-jadual ini boleh dihubungkan dengan 

beberapa cara bertujuan agar maklumat dapat dicapai dengan mudah (Raju Halder et 

al., 2010 ). 

 

 Dalam era sekarang, satu kajian penyelidikan mengenai carian maklumat 

yang berasaskan kepada data ruang dan bukan ruang amatlah diperlukan. Secara 

umumnya data ruang adalah merujuk kepada ciri-ciri lokasi atau kedudukan sesuatu 

objek dalam ruangan tertentu dimana kejituannya atau ketepatan perletakan objek-

objek tersebut di antara satu sama lain adalah ditentukan berdasarkan kepada 

prosidur cerapan data dilapangan (Yu Xia et al., 2011).  

 

 Sumber data ruang yang utama lazimnya merujuk kepada helaian peta atau 

pelan yang dihasilkan melalui kaedah pengukuran dilapangan dan hasilnya 

diterjemahkan dalam bentuk simbol dan warna tertentu yang mudah difahami secara 

umumnya oleh orang ramai atau digunapakai oleh pengamal badan-badan 

professional yang berkaitan (Steiniger, S. dan Hunter, A.J.S., 2010). Ia 

dipersembahkan sama ada dalam bentuk cetakan atau digital (Shashi Shekhar dan 

Sanjay Chawla, 2003).   

 

 Data bukan ruang  pula merujuk kepada data atribut atau teks yang diperolehi 

hasil daripada aktiviti merekod, kemasukan data dan penyimpanan data ke dalam 

medium storan atau pangkalan data tertentu oleh sesebuah organisasi. Himpunan data 

bukan ruang yang disimpan ini jikalau diteliti ternyata terdapat ciri-ciri struktur dan 

kandungan datanya yang membolehkan proses hubungan di antara kedua-dua bentuk 

sumber maklumat dapat dipadankan dengan data ruang (Harvey dan Francis, 2008; 

Chang, K., 2007). 

 

Jika keadaan ini berlaku maka data bukan ruang tersebut boleh memberi nilai 

tambah kepada data atribut yang sedia pada sesuatu data ruang. Sebagai contoh, 

maklumat yang digambarkan di atas peta jalanraya misalnya hanya terhad kepada 

data nama jalan dan lokasi-lokasi utama dikiri kanan jalan tersebut sahaja. Manakala 

simbol dan warna garisan jalanraya yang digambarkan pula membawa maksud 

kepada kategori jalan sama ada jenis jalanraya biasa, lebuhraya atau lain-lain 

kategori jalanraya. Kandungan maklumat seperti ini mungkin hanya sesuai 

digunakan untuk tujuan peta panduan jalan khasnya bagi aktiviti perlancongan 

(Sajimon Abraham dan P. Sojan Lal, 2008; Fu, P.  dan J. Sun, 2010). 

 

Kaedah pencarian maklumat berkaitan dengan data ruang dan bukan ruang ini  

amatlah diperlukan oleh pengguna yang memerlukan maklumat mengenai sesuatu 

lokasi dan perubahan terhadap lokasi tersebut. Selaian itu juga, maklumat tersebut 

boleh diperolehi menerusi kaedah visualisasi berasaskan peta. Gabungan kedua-dua 

data ruang dan bukan ruang ini amatlah bermakna sekiranya proses gabungan 

pelbagai sumber maklumatnya boleh disatukan (Gang Yu dan Jingzhong Chen, 

2009). 

 

 

1.2 Latar Belakang Masalah 

 

 

Peningkatan data digital telah berkembang dengan pesat. Jika merujuk 

kepada sesebuah direktori pelayan komputer, didapati kebanyakan data disimpan di 

dalam pangkalan data yang berjenis sama seperti MySQL. Namun demikian ada juga 

terdapat pelayan komputer yang mempunyai dua atau lebih pangkalan data yang 

jenisnya berbeza seperti MySQL dan ORACLE. Namun demikian, terdapat banyak 

organisasi hanya menggunakan satu pangkalan data sahaja dalam pelayan mereka 

kerana mudah untuk penyelenggaraan dan penjimatan kos bagi pembayaran lesen 

(Ling Liu dan Tamer Ozsu, 2009; O’brien, J. dan Marakas, G.M., 2008).  

Sekiranya organisasi berkenaan ingin mencapai pelbagai maklumat dari 

pelbagai sumber data yang disimpan di pelbagai jenis pangkalan data serta berada di 

pelbagai lokasi pelayannya, maka satu teknik penggabungan data haruslah diambil 

kira bagi memudahkan maklumat diperolehi. Satu kaedah perlu difikirkan bagi 

membolehkan data di dalam pelbagai jenis pangkalan data ini dapat diintegrasikan 

menjadi sumber maklumat lebih bermakna terutamanya bagi data berkaitan geografi. 

 

Dalam membangunkan GIS, terdapat empat komponen yang perlu 

diambilkira dari sudut sains komputer iaitu data input, model data, manipulasi dan 

analisis data serta persembahan data. Masing-masing mempunyai fungsi yang 

tersendiri bagi memastikan GIS berfungsi dengan sempurna (Yan Xiao dan Mingwen 

Cheng, 2011).  

 

 Pangkalan data GIS terdiri daripada pelbagai bentuk sumber data geografi. 

Secara umumnya sumber data GIS dikategorikan kepada dua kumpulan utama iaitu 

data ruang dan bukan ruang. Data ruang boleh dibahagikan kepada bentuk raster dan 

vektor. Data vektor boleh diperolehi dengan cara ukuran dilapangan atau melalui 

proses pembangunan data peta menggunakan perisan tertentu. Data raster juga 

diperolehi secara terus melalui proses cerapan dilapangan seperti melalui kaedah 

fotoudara dan penderiaan jauh (Cai, Zhongliang et al., 2011). 

 

 Data bukan ruang pula terdiri daripada sumber data berbentuk jadual atau 

atribut yang terdiri daripada pelbagai format data samada berbentuk cetakan atau 

digital. Data mengandungi senarai maklumat seperti maklumat hartanah, penilaian, 

banci penduduk, pendidikan dan lain-lain. Data ini disimpan dan diuruskan dengan 

menggunakan teknologi perisian pangkalan data yang pelbagai jenisnya seperti 

ORACLE, SYBASE, ACCESS, MYSQL dan sebagainya. GIS berupaya untuk 

mengabungkan kedua-dua bentuk data ruang dan bukan ruang ini untuk 

menghasilkan sebuah pangkalan data yang lebih baik, terperinci dan mudah difahami 

(Goodchild dan Michael F., 2010). 

 

Penyelidikan ke atas integrasi data merupakan salah satu elemen penting dan 

terkini terutamanya di dalam bidang data ruang. Pelbagai kajian telah dijalankan oleh 

para penyelidik bagi menghasilkan satu bentuk persembahan maklumat kepada 

pengguna dalam bentuk yang mudah difahami serta memudahkan sesuatu keputusan 

dibuat tanpa memerlukan masa yang lama (Ismail dan Joseph, 2010; Zhao Qioang et 

al., 2011). 

 

Integrasi boleh ditakrifkan sebagai penggabungan pelbagai maklumat 

daripada pelbagai sumber yang boleh memberikan faedah yang terbaik dari segi 

pengumpulan maklumat, masa pemprosesan maklumat, penjimatan sumber dan 

perkongsian data untuk pelbagai tujuan. Maklumat yang ingin diintegrasikan ini 

mestilah berada dalam keadaan yang sama (homogeneous). Tetapi, sekiranya 

keadaan maklumat yang akan digabungkan tidak sama, maka satu bentuk atau proses 

pengubahsuaian perlu dijalankan ke atas struktur maklumat tersebut tanpa 

merosakkan maklumat asalnya (Wei Liu dan Xiaofeng Meng, 2006). Selain itu juga, 

penempatan maklumat  di dalam pelbagai jenis pangkalan data serta berada di lokasi 

yang pelbagai atau dalam persekitaran teragih amatlah menyukarkan proses 

pengabungan dijalankan (Pinde Fu dan Jiulin Sun, 2010; M. Tamer Özsu dan Patrick 

Valduriez, 2011). 

 

Proses untuk menggabungkan maklumat dalam pelbagai jenis pangkalan data 

ini haruslah melalui kaedah atau proses yang betul dan sistematik supaya hasil yang 

bakal diperolehi adalah tepat dan penjimatan masa diperolehi. Pelbagai kaedah dan 

pendekatan bagi menjalankan proses integrasi telah dibangunkan oleh para 

penyelidik seperti Gudang data (datawarehouse),  pengantara (mediator) dan peer-

to-peers (Ououti et. al., 2010). Namun demikian, kaedah ini tidak membincangkan 

masalah integrasi pelbagai jenis pangkalan data ruang dan bukan ruang. Ia hanya 

berkaitan dengan proses integrasi pelbagai data bukan ruang sahaja.  

 

Manakala model Peraturan Agihan Spatial (PAS)(Reg. Watson, 2004), Data 

Dua Kuib (Daut et. al., 2006), Universal Soil Loss Equation (USLE)(Dhiya Hafreez, 

2008) telah membincangkan proses integrasi data ruang dan bukan ruang. Namun 

demikian, perbincangan kesemua kajian tersebut hanyalah melibatkan data ruang dan 

bukan ruang yang disimpan di dalam satu jenis pangkalan data sahaja yang berada di 

dalam satu lokasi pelayan dan tidak melibatkan pelayan teragih.  

 

http://www.worldcat.org/search?q=au%3ASun%2C+Jiulin.&qt=hot_author
http://dl.acm.org/author_page.cfm?id=81384595752&coll=DL&dl=ACM&trk=0&cfid=103808183&cftoken=92632145
http://dl.acm.org/author_page.cfm?id=81100309914&coll=DL&dl=ACM&trk=0&cfid=103808183&cftoken=92632145
http://dl.acm.org/author_page.cfm?id=81100309914&coll=DL&dl=ACM&trk=0&cfid=103808183&cftoken=92632145

Kesemua pendekatan dan model yang telah dinyatakan di atas tidak dapat 

menyelesaikan masalah proses pengintegrasian pelbagai maklumat berkaitan dengan 

aktiviti di dalam industri perikanan yang menjadi domain kajian ini.  Terdapat data 

yang disimpan di dalam pelbagai jenis pangkalan data seperti MS ACCESS, MySQL 

dan ORACLE. Pelbagai sistem aplikasi yang digunakan oleh agensi-agensi di bawah 

Kementerian Pertanian dan Industri Asas Tani Malaysia (MOA) seperti e-Nelayan, e-

Diesel dan e-Pendaratan bagi menguruskan segala aktiviti mereka. Manakala data ini 

disimpan oleh pelbagai agensi seperti Jabatan Perikanan Malaysia (JPM), Lembaga 

Kemajuan Ikan Malaysia (LKIM) dan Persatuan Nelayan Kebangsaan (NEKMAT) 

di dalam pelayan masing-masing.  

 

Kesemua data yang disimpan oleh setiap agensi terbabit tidak seragam dari 

segi strukturnya. Pelbagai format digunakan bagi penyediaan medan untuk 

kemasukan atribut bagi setiap rekod di dalam pelbagai jenis pangkalan data yang 

digunakan.  Oleh yang demikian, proses pengumpulan data yang berkaitan dengan 

aktiviti perikanan mengambil masa yang agak lama untuk dilaporkan.  

 

Selain itu juga, data berkaitan dengan lokasi tangkapan mengikut jenis ikan 

dan profil bot yang perlu dipaparkan di dalam bentuk peta disediakan secara cetakan 

sahaja (http://www.dof.gov.my/html/perangkaan2004/write_BM.htm, 2011). Data di 

dalam bentuk peta digital secara capaian atas talian belum dibangunkan lagi oleh 

kementerian terbabit. 

 

Maka, satu model integrasi baru bagi membolehkan proses integrasi pelbagai 

data ruang dan bukan ruang telah perlulah dibangunkan bagi memenuhi kehendaki 

pengguna. Isu integrasi pelbagai maklumat data ruang dan bukan ruang yang 

disimpan di dalam pelbagai jenis pangkalan data dan di pelbagai lokasi pelayan 

samada setempat atau teragih juga akan dapat diselesaikan dengan jayanya.  

Oleh yang demikian, satu kajian dan penyelidikan berasaskan kepada 

pembangunan model integrasi pelbagai maklumat data ruang dan bukan ruang 

perlulah dijalankan bagi membolehkan kesemua agensi atau jabatan di kementerian 

berkaitan dapat berkongsi pelbagai sumber maklumat serta memudahkan sesuatu 

analisa dan keputusan diperolehi. 

1.3 Pernyataan Masalah Penyelidikan 

 

 

Berdasarkan kepada kajian yang telah dijalankan, terdapat pelbagai model 

integrasi yang telah dibangunkan oleh para penyelidik sebelum ini. Namun demikian, 

ia tidak memenuhi keperluan integrasi maklumat yang dikehendaki oleh pengguna di 

dalam industri perikanan yang berkaitan dengan integrasi pelbagai data ruang dan 

bukan ruang yang terdapat di dalam pelbagai jenis pangkalan data yang berbeza 

lokasi simpannnya.  Oleh yang demikian, satu model proses integrasi pelbagai 

maklumat yang berbeza jenis pangkalan data, format data dan lokasi simpanan yang 

berbeza harus dikaji dan dibangunkan.  

 

Oleh itu penyelidikan berusaha mencari penyelesaian kepada persoalan-

persoalan  berikut: 

 

1. Bagaimana mengenalpastikan elemen-elemen atau titik integrasi pelbagai 

maklumat di dalam pelbagai pangkalan data yang berbeza jenis, format, dan 

lokasi simpanannya?. 

2. Bagaimana menghasilkan satu model yang membolehkan proses integrasi 

pelbagai maklumat data ruang dan bukan ruang daripada pelbagai jenis 

pangkalan data yang jenisnya berbeza? 

3. Bagaimana model yang dicadangkan dapat melaksanakan proses integrasi 

pelbagai maklumat data ruang dan bukan ruang yang disimpan di dalam 

pelbagai jenis pangkalan data yang berbeza lokasi pelayannya? 

4. Bagaimana model yang dicadangkan ini boleh dinilai terutamanya bagi 

meningkatkan masa integrasi maklumat dalam bagi pelayan yang berbeza 

persekitaran sistem pengoperasiannya serta berada di lokasi yang berbeza?  

1.4 Matlamat Penyelidikan 

 

 

 Menghasilkan satu model baru bagi proses integrasi pelbagai maklumat bagi 

data ruang dan bukan ruang yang berada dalam pelbagai jenis pangkalan data dan 

pelayan yang berada di pelbagai lokasi simpanannya.  

 

 

1.5 Objektif  Penyelidikan 

 

 

Tugas-tugas berikut akan dilaksanakan bagi mencapai mencapai matlamat 

penyelidikan adalah untuk: 

 

1. Mengenalpastikan elemen-elemen atau titik integrasi pelbagai maklumat di 

dalam pelbagai spesifikasi pangkalan data yang berbeza jenis, format dan 

lokasi simpanan. 

2. Membangunkan satu model baru bagi integrasi pelbagai maklumat data 

ruang dan bukan ruang bagi pelbagai jenis pangkalan data. 

3. Menjalankan pengujian masa dan ketepatan terhadap model proses integrasi 

maklumat data ruang dan bukan ruang bagi pelbagai pangkalan data dalam 

persekitaran setempat dan teragih. 

 

 

1.6 Skop Penyelidikan 

 

 

1. Kajian adalah bertumpu kepada pangkalan data berstruktur yang berjenis 

hubungan (Relational Database). 

2. Data input yang digunakan adalah maklumat data ruang dan bukan ruang 

pelbagai jenis pangkalan data seperti MySQL, MS ACCESS dan  

ORACLE.  

3. Kategori data dan maklumat yang digunakan adalah yang tersimpan di 

dalam pangkalan data yang pelbagai tetapi bagi tujuan pengujian ini, 

pangkalan data kedudukan tukun tiruan, pendaratan ikan dan profil bot 

nelayan bagi dua agensi perikanan iaitu JPM dan LKIM digunakan.  

4. Pengujian model integrasi adalah berdasarkan persekitaran pelayan 

setempat dan teragih bagi pengujian masa dan ketepatan capaian menerusi 

model integrasi yang telah dibangunkan. 

 

 

1.7 Motivasi Kajian Kes   

 

 

Jabatan Perikanan Malaysia (JPM) dan Lembaga Kemajuan Ikan Malaysia 

(LKIM) telah membina pelbagai jenis dan bentuk tukun tiruan bertujuan untuk 

menyediakan kawasan pembiakan semulajadi kepada hidupan laut sehingga 

mencapai saiz komersial. Ia juga dapat melindungi pelbagai spesies ikan marin dari 

ancaman nelayan yang menggunakan pukat tunda dan pukat jerut. Kajian 

keberkesanan tukun yang dijalankan oleh Jabatan Perikanan mendapati bahawa 

kawasan tukun tiruan didiami oleh banyak hidupan laut berbanding dengan kawasan 

luar tapak tukun. Namun proses untuk membuat pemantauan keberkesanan projek 

pembangunan tukun tiruan memerlukan unit skuba khas untuk melihat di dasar laut 

bagi menentukan tahap pertumbuhannya. Maka, satu kaedah pemantauan lain 

diperlukan kerana kaedah yang diamalkan sekarang memerlukan kos yang amat 

tinggi (http://www.dof.gov.my, 2011; http://www.lkim.gov.my, 2011).  

 

Memandangkan kedua-dua agensi di bawah Kementerian Pertanian dan Asas 

Tani ini mempunyai objektif yang berbeza, maka sistem maklumat berkaitan dengan 

pengurusan pangkalan data bagi maklumat kedudukan tukun tiruan, pendaratan ikan, 

profil nelayan, lesen serta profil bot adalah menggunakan aplikasi yang berbeza dan 

disimpan di pelbagai pelayan yang berbeza. Maka, satu kaedah atau model integrasi 

pelbagai maklumat amatlah diperlukan bagi membolehkan pemantauan dijalankan 

(http://www.moa.gov.my, 2011). 

Proses pengumpulan data oleh agensi berkenaan masih menggunakan borang 

secara manual dan disimpan di dalam format jadual menggunakan perisian MS 

EXCEL. Maklumat ini dikumpul oleh pegawai perikanan yang menjalankan aktiviti 

pemantauan secara harian, mingguan, bulanan dan tahunan (http://www.dof.gov.my, 

2011).  

 

Maklumat yang pelbagai jenis dan format ini sukar untuk digabungkan bagi 

membolehkan satu keputusan bersama diperolehi dengan cepat dan boleh dipercayai. 

Proses untuk menjanakan laporan berkaitan jumlah pendaratan ikan mengikut jenis 

dan saiz bot serta lokasi tangkapan yang dibuat menjadi satu proses yang rumit dan 

memerlukan masa yang lama untuk diperolehi. Malahan proses untuk mengeluarkan 

buku laporan di dalam bentuk buku manual juga mengambil masa selama dua tahun 

bagi laporan hasil tangkapan ikan di dalam bentuk statistik bulanan dan tahunan. 

 

Persoalannya di sini, bagaimanakah proses untuk menentukan hasil ikan yang 

ditangkap dipengaruhi oleh jenis tukun tiruan yang dibina serta alat tangkapan yang 

digunakan? Bagaimanakah jumlah hasil tangkapan dipengaruhi oleh kekerapan 

aktiviti tangkapan yang dijalankan mengikut saiz bot dan jumlah awak-awak 

mempengaruhi keupayaan (effort)? Bagaimanakah sesuatu lokasi tangkapan bersama 

kedudukan tukun tiruan boleh mempengaruhi jumlah hasil ikan yang ditangkap? 

 

Kesemua persoalan ini boleh dijawab menerusi satu kajian pembangunan 

model integrasi pelbagai jenis maklumat yang terdapat dipelbagai sumber atau lokasi 

pangkalan data serta aplikasi secara maya. 

  

Oleh yang demikian, hasil kajian penyelidikan ini akan menghuraikan satu 

model bagi memperolehi satu kaedah penilaian keberkesanan pembangunan projek 

tukun tiruan dengan menjalankan kajian integrasi pelbagai jenis pangkalan data. 

Hasil integrasi pangkalan data bagin lokasi kedudukan tukun tiruan dengan 

pangkalan data hasil tangkapan atau pendaratan ikan serta pangkalan data profil bot 

akan memberikan maklumat yang bermakna kepada industri perikanan terutamanya 

kepada pertumbuhan projek tukun tiruan. 

1.8  Sumbangan Hasil kajian 

 

 

Sumbangan utama di dalam hasil kajian ini adalah satu model proses integrasi 

pelbagai maklumat bagi data ruang dan bukan ruang di dalam pelbagai jenis 

pangkalan data yang yang berada di persekitaran lokasi pelayan yang sama dan 

teragih.  Hasil sumbangan akhir penyelidikan adalah seperti berikut : 

 

1. Spesifikasi bagi model integrasi pelbagai maklumat data ruang dan bukan 

ruang. 

  

Membangunkan satu model spesifikasi piawai bagi integrasi pelbagai 

maklumat data ruang dan bukan ruangan menggunakan kaedah formal. 

Spesifikasi ini telah berjaya dibuktikan dengan pengguna teorem 

pembuktian. Spesifikasi ini boleh digunakan sebagai panduan untuk 

menjalankan proses integrasi pelbagai maklumat di dalam pelbagai bidang 

lain. 

 

2. Model integrasi maklumat bagi pelbagai jenis pangkalan data yang berbeza. 

  

Menghasilkan satu model integrasi pelbagai maklumat bagi data ruang dan 

bukan ruang berasaskan ciri-ciri geografi. Gabungan pelbagai jenis 

pangkalan data membolehkan sesuatu analisis berkaitan dengen 

keberkesanan sesuatu projek berkaitan tukun tiruan boleh diperolehi tanpa 

memerlukan kos yang tinggi. 

 

3. Penghasilan algoritma yang dapat menjalankan proses integrasi pelbagai 

maklumat. 

 

Beberapa algoritma telah berjaya dibangunkan dan diuji terutamanya 

berkaitan dengan proses integrasi dan query terhadap hasil integrasi 

pelbagai jenis maklumat data ruang dan bukan ruang. Algoritma ini mampu 

menjalankan proses integrasi dengan baik dan memenuhi kehendaki 

pengguna. Algoritma ini telah membuktikan bahawa proses 

kebolehoperasian (interoperability) telah berjaya diuji dan dilaksanakan 

dengan jayanya. Menerusi algoritma ini juga, satu prototaip perisian 

perantara telah berjaya dibangunkan. 

 

 

4. Prototaip Perisian Perantara (Middleware) 

  

Perisian perantara yang boleh mempercepatkan proses carian dan capaian 

maklumat data ruang dan bukan ruang menjadi lebih cepat dalam 

persekitaran pangkalan data pelbagai jenis serta berada di pelbagai lokasi. 

Proses pemaparan maklumat di dalam bentuk peta secara atas talian menjadi 

lebih bermakna. 

 

 

1.9 Struktur Tesis 

 

 

 Tesis ini secara keseluruhannya terbahagi kepada 7 bab.  Bab 1 memberikan 

penekanan kepada latar belakang kajian, masalah, matlamat, objektif, skop, 

keperluan sistem dan sumbangannya dalam penyelidikan yang dijalankan. 

 

Manakala Bab 2 pula adalah berkaitan dengan kajian literatur yang 

memberikan penumpuan kursus kepada kajian-kajian semasa yang boleh dijadikan 

panduan secara terus dalam proses merangka model yang berkaitan dengan integrasi 

maklumat data ruang dan bukan ruang bagi pelbagai jenis pangkalan data dalam 

persekitaran setempat dan teragih. 

 

Penerangan secara terperinci kaedah dan metodologi kajian bagi proses 

membina dan membangunkan model integrasi untuk memenuhi matlamat dan 

objektif kajian dibincangkan di dalam Bab 3. 

Bab 4 pula membincangkan mengenai model integrasi bagi pelbagai jenis 

pangkalan data secara terperinci. Beberapa proses telah diambil dalam merekabentuk 

model integrasi bagi memenuhi spesifikasi yang dikehendaki oleh pengguna. Bab ini 

juga menerangkan mengenai proses merekabentuk algoritma bagi model integrasi 

dengan menggunakan pendekatan kaedah formal dan teorem pembuktian. Kaedah 

formal merupakan satu kaedah yang membolehkan sesuatu keperluan pengguna 

dapat dikenalpastikan sebelum sesuatu pembangunan prototaip dapat dibangunkan. 

 

Bab 5 pula menerangkan mengenai proses pembangunan prototaip bagi 

menentusahkan bahawa algoritma yang direkabentuk tersebut terbukti berkesan dan 

boleh melakukan proses pengintegrasian pelbagai maklumat data ruang dan bukan 

ruang  dalam pelbagai jenis pangkalan data dalam  persekitaran berpusat dan teragih 

secara langsung.  

 

Manakala dalam bab 6 pula menerangkan hasil pengujian prototaip yang 

telah dibangunkan menerusi algoritma yang telah direkabentuk secara keseluruhan 

terhadap dua agensi yang telibat di dalam industri perikanan di Malaysia. Pengujian 

dari segi kebolehoperasian (interoperability) di antara pelbagai jenis pangkalan yang 

berlainan jenisnya dalam persekitaran setempat dan teragih dapat dibandingkan. 

 

Bab 7 pula menerangkan kesimpulan hasil penyelidikan yang telah diperolehi 

secara keseluruhan serta beberapa cadangan penambahbaikan untuk kajian akan 

datang. 

